REZIME RADA


Savremene proizvodne sisteme karakteriziraju stalna nastojanja za povišenjem efektivnosti kroz optimizaciju tehnoloških i proizvodnih procesa, te aktivnostima na organizaciji procesa sa minimalnim nagomilavanjem materijala u pogonu – buffer-ima. Ovo je uslovilo razvoj niza simulacionih alata koji omogućavaju ispunjavanje navedenih zahtjeva. U današnje vrijeme, u toku je dinamičan razvoj novih proizvodnih tehnologija i sistema s ciljem zadovoljenja sve zahtjevnijeg tržišta.


U osnovi procesa rada svih proizvodnih sistema, najbitnije je kretanje elemenata u okviru pojedinih tehnoloških segmenata, jer u slučaju mirovanja elemenata transporta ne bi bilo moguće ostvariti proizvodnju. U principu, transport treba da omogući blagovremenu dopremu materijala na radno mjesto, kao i otpremu sa radnog mjesta. Kretanje materijala u najvećem broju proizvodnih sistema predstavlja integrirajući faktor, a istovremeno i područje u kojem se nalaze značajne uštede i mogućnosti racionalizacije.


Cilj projektovanja svakog sistema unutarnjeg transporta, bez obzira na korištena transportna sredstva i brojne specifičnosti koje ih karakteriziraju, je rad sa minimalnim zastojima, sa optimalnim stepenom iskorištenja angažiranih transportnih sredstava i  odgovarajućim kapacitetom. Odstupanja od optimalnog kapaciteta impliciraju neefikasno iskorištenje opreme, utječu na stvaranje redova čekanja, odnosno nagomilavanja materijala u pojedinim fazama procesa što u krajnjem rezultira povećanjem troškova cjelokupnog procesa.

Do pojave nagomilavanja materijala najčešće dolazi na pretovarnim mjestima tj. mjestima neposrednog povezivanja različitih procesa ili faza transporta. Uzimajući u obzir stohastiku ponašanja elemenata sistema unutarnjeg transporta, karakteristike angažiranih transportnih sredstava - pretovarnih uređaja kao i navedene uslove optimizacije jasno je da je problem optimizacije i modeliranja ovih segmenata povezan sa nizom poteškoća i problema. 

U okviru disertacije koncipirana je metodologija optimizacije pretovarnih segmenata sistema unutarnjeg transporta s ciljem povišenja stepena iskorištenja pretovarnih segmenata - uređaja po principima just-in-time otpreme materijala. Razvijena metodologije optimizacije prijemno/predajnih segmenata zasnovana je na praćenju parametara rada realnih sistema u određenom vremenskom periodu, simulaciji rada sistema numeričkim statističkim simulacionim algoritmima, te primjeni backprpagation i feedforward umjetnih neuronskih mreža. Implementacijom koncipirane metodologije, na konkretnim pretovarnim segmentima sistema unutarnjeg transporta, ostvarena je zadovoljavajuća tačnost, brza identifikacija "slabih" mjesta, omogućeno je predviđanje ponašanja rada transportnog sistema i njegovih primopredajnih segmenata, a sve u cilju povišenja ekonomičnosti rada cjelokupnog proizvodnog sistema kroz: povišenje stepena iskorištenja i protočnosti primopredajnih segmenata, racionalizaciju broja pretovarnih uređaja, optimizaciju parametara rada posmatranog pretovarnog segmenta, smanjenje međufaznih-procesnih zaliha, bolje iskorištenjem rada rukovalaca, povišenje kapaciteta proizvodne opreme, te smanjenje vremena trajanja transporta materijala unutar proizvodnog sistema.

